
It is in hiele eare om eat te skriuwen yn 
de Koepelglossy! Mar ja, wêr moatte jo it 
dan oer ha? Miskien efkes werom sjen en 
fansels efkes foarút. Mar lit ik by it begjin 
begjinne.

Ik bin altyd al ynteresseare west yn ferhalen 
oer it ferline en dus yn ferhalen fan minsken. 
Sa bin ik ea begongen mei it lêzen fan âlde 
Koepels. Ik krige se te lien fan Geartsje Ver-
hoeve. Der wienen twa dingen dy’t my direkt 
opfoelen: alle advertinsjes wienen op rym en 
fansels de geweldige Kat en Harke ferhalen 
fan haadredakteur en master-ferteller Douwe 
Deinum. 

Douwe Deinum hat jierrenlang siktaris fan de 
gemeente Wûnseradiel west en mei boar-
gemaster Atze Oosterhoff  foarme hij in tige 
warber en mei namme kreatyf twaspan.
Douwe Deinum koe oergryslik goed en 
spannend fertelle, mar ferstie ek de keunst 
om dy ferhalen echt yn moai en boartlik Frysk 

Foarwurd
op papier te setten. Syn ferhalen liezen as in 
feuilleton en ik genoat der fan. Sa beskreaun 
er ek wiidweidich de skiednis fan Wytmar-
sum, alteast syn ferzje dêr fan. Want syn 
beskriuwings klopten net altyd mei de feiten, 
mar hawar in kniesear dy’t dêr oer falt. Ien 
fan syn ferhalen gie oer it Hayehiem en dan 
mei namme hoe’t dit stikje fan ús doarp oan 
dy namme kaam. Neff ens Deinum hie dêr 
eartiids in sekere Haye wenne en dat plak 
neamde men Haye syn hiem, wat yn de rin fan 
de jierren ferbastere is yn Hayehiem.
Dat ferhaal ynspirearre mij ta it skriuwen fan 
de ballade fan Hayehiem. Trynke Bijker, dy’t 
doetiids haadredakteur wie fan De Koepel, 
krige dêr lucht fan en foar ik it wist spile ik 
de ballade op in Koepeljûn. “Dat moat yn De 
Koepel!” fûn Trynke. “En dan mei de noaten 
der bij fansels, want dan kin in elk it sjonge en 
spylje”. En as Trynke jo wat frege (guon dy’t 
har kinne ha sil dat befêstigje) seine jo gjin 
nee. De tekst mei akkoarden wie gjin pro-
bleem, mar ja noaten……. Ik skriuw al jierren 

”

lieten, mar kin gjin noat lêze of skriuwe. Mar 
hawar ik ha myn best dien en der kamen no-
aten by te stean, mar ik bin bang dat dy neat 
te krijen hienen mei de troch mij betochte 
meldij. Mar earlik is earlik, mei noaten seach 
it der wol wakker profesjoneel út.

In pear jier letter, yn 1991, frege Trynke Bijker 
mij opnij wat. Sij woe stopje as haadredakteur 
en hie betocht dat ik wol geskikt wie om har 
plak oer te nimmen. Na ampel beried naam ik 
de útdaging oan. Boppedat koene jo Trynke 
ek dreech wat wegerje.
En in útdaging wie it yn dy begjintiid seker. Je 
moasten ommers elke moanne wer in Tusken 
Kat en Harke Nijs skriuwe. Boppedat wiene 
der doetiids amper privacy regels, dus ek  elke 
ferhuzing moast neamd wurde. In pear jier 
letter mochten ferhuzings net mear neamd 
wurde fanwegen strakkere privacy regels.

Wat doe ek elke moanne dien wurde moast 
wie it saneamde Koepels teare. In tal frijwil-

ligers kaam dan yn it lokaal fan master Jan 
Deelstra byinoar om alle side op folchoarder 
te lizzen en yninoar te tearen. Dizze groep 
bestie út Griet Deelstra, Jaap Jilderda, Lieuwe 
en Griet de Vries, Roel en Sietske Waterlander, 
Hilbrand Postma, Fonger Posthuma Smit, Ge-
rard en Clara Dijkstra, Trynke Bijker, Reinder 
Huisman en Adri de Vries. Hiel gesellige jûnen 
wêrby alderhanne nijtsjes ferteld waarden, 
men inoar behoarlik stikelje koe en fansels alle 
kearen gebak. Hoe it koe wit gjinien, mar elke 
kear wie der wol immen jierdei.

Mar ja tiden hawwe tiden en doe’t wy dan ek 
feroaren fan printer en bij Pieter en Margriet 
telâne kamen feroare dat. Doe koe De Koepel 

kreas teard en niten ôfl evere wurde. Dat 
betsjutte it ein fan de teardersjûnen en dat 
wie net bêst. De tearders wienen wakker rek-
ke en teloarsteld, der kaam ommers in ein oan 
in jierrenlange tradysje. Mar tiden ha tiden.

Sa kamen der ek mear minsken dy’t it Kat en 
Harken Nijs skreaunen. As earste die ik dit 
mei Marieta van Zelst, sij yn it Nederlânsk en 
ik yn it Frysk. Doe’t Marieta stoppe kamen 
Jelly Koops en Janke Zijlstra de redaksje 
fersterkjen en it Kat en Harke nijs waard wer 
folslein Frysktalich. Doe’t Janke stoppe, naam 
Betty Popma-Van Olst har plakje oer.
Mar fansels ha jo ek in sekretaris en in pong-
hâlder nedich. Doe’t ik der bij kaam wienen 
dat Griet Deelstra en Jaap Jilderda. Harren 
plakken waarden letter ynnaam troch Adri 
de Vries  en Feikje Adema. Boppedat kaam 
Reinder Huisman der bij foar de lede-admi-
nistraasje en wie hij ús saakkundige op it mêd 
fan kompjûters. As lêste slute Gerke Terpstra 
him oan bij de redaksje. Eilaas moasten wij 
ôfskied nimme fan Reinder Huisman, dy’t yn 
2019  ferstoar.

It is in feit dat ast ienris yn de redaksje sitst, 
dêr ek jierren yn sitten bliuwst. Ja wêrom? Ik 
tink dat De Koepel in bân smeid, in bân dy’t 
skaaimerke wurdt troch de gemoedlikens en 
koarte gearkomsten. De Koepel hat in net te 
ûnderskatten bân mei it doarp en syn ynwen-
ners en ik bin der fan oertsjûge dat dat ek yn 
de takomst sa wêze sil.

Ma ja yn hokker foarm dat wêze sil? Dat 
is fansels de grutte fraach. Mooglik dat de 
printe ferzje fan De Koepel ea ferdwine sil en 
in digitaal dokumint wurde sil. Wa sil it sizze, 
tiden ha ommers tiden.

Mar ja yn de takomst sjen is krekt soks as 
kofjedik sjen. Lit mij dêrom einigje mei in 
ferneamde siswize: Doarpskrantsjes komme 
en gean, mar de Koepel bliuwt bestean!
Litte wy der ien op drinke! Tsjoch en noch in 
lange takomst winske foar De Koepel.

Yn al dy jierren en troch waar en wyn is de 
Koepel by de minsken besoarge troch ús 
sútelders. In ûnmisbere skeakel yn it gehiel!

Wim Beckers
Haadredakteur

2019  ferstoar. sútelders. In ûnmisbere skeakel yn it gehiel!

Wim Beckers
Haadredakteur

Myn namme is Bauke Dam. Ferskate Wytmar-
summers sille my miskien noch kenne as de 
jongste soan fan de famylje Dam, dejinge mei 
it reade hier. En oare ynwenners miskien as dy 
wethâlder fan Súdwest-Fryslân. Beide kloppet.

Doe’t ik troch de redaksje fan de Koepel frege 
waard om in stikje te skriuwen, ha ik gjin tel twi-
vele. Want ja, De Koepel wie altyd wol werkenbar. 
Opgroeid yn Wytmarsum wit ik wat De Koepel 
betsjut en betsjutten hat: De Koepel as tsjerke. De 
krystjûnen yn myn jeugd of -sa as desimber 2022- 
by it ôfskie nimmen fan myn bêste, grutte âldste 
broer Gert, tegearre mei myn famylje.
De Koepel as symboal: de toer wêr’t ik feilich ûnder 
opgroeie mocht, yn de Easterstrjitte. 
En fansels wêr’t is no oer giet: de doarpskrante De 
Koepel. 75 jier in begryp, mei hurde wurkers as de 
frijwilligers; de redaksjeleden en de stipers. 
Noch altyd lês ik geregeld De Koepel, om op ‘e 
hichte te bliuwen fan wat er spilet yn it doarp. Lief 
en leed: alles komt foarby. Bertes, ferstoarne út it 
doarp. Ik fyn it bysûnder wat De Koepel al 75 jier 
betsjut. Om op dizze wize meilibje te kinnen, me-
koar te (wer)kennen. Dat soarget foar ferbining.

Dêrnjonken lit eltse útjefte fan De Koepel sjen 
wat foar moaie, warbere mienskip Wytmarsum is. 
Ferskate aktiviteiten komme foarby, fan keatse oant 
kaarte. Grutwurde ûnder de beskutting fan ‘e koepel 
hat yn Wytmarsum soarge foar mienskip en ferbi-
ning. Simmerdeis nei Mounewetter, de tennisbaan 
of it keatsfjild en winterdeis nei it Fliet, de gymseal 
of -noch moaier- de iisbaan. Hjoed de dei bart dat 
spitich genôch folle minder. En dan noch mei de twa 
skoallen yn ‘e buert. Fierder binne der in soad frijwil-
ligers yn it spier by de ferskate ferienings. 

Sels kom ik geregeld nei it doarp: op besite by fa-
mylje, simmerdeis mei frou en soan nei it swimbad. 
Mar ek fanút de gemeente kom ik er: op bedriuws-

Ha goeie,

besite by Haitsma, Kuipers, Heeringa, it túnsintrum en 
oare bedriuwen, as wethâlder Ekonomyske Saken. Of 
-as wethâlder Sport- nei it Fliet, Mounewetter (prach-
tich jubileum!) of by de iepening fan de nije beweech-
plakken (simmer 2022). 

Yn it ferline jier as portefeuillehâlder Moetingsplakken 
bin ik yn kontakt kommen mei doarpsbelang Wyt-
marsum: Jac, Pieter en Paul. Doe ha wy sprutsen oer 
it belang fan mekoar moetsje. Sels fernim ik eltse dei 
wer hoe wichtich it is om mekoar op te sykjen. Prate, 
ferbine en tegearre dingen útfi ne is nedich, krekt as 
lústerje nei mekoars ferhaal.

Yn de gemeente Súdwest-Fryslân binne 63 moetings-
plakken as doarpshuzen, MFC’s en wykgebouwen. 
As gemeente fi ne wy dit o sa wichtich. Ik begryp fan 
Doarpsbelang dat der ferlet is fan in moetingsplak as 
eartiids De Roskam. Doarpsbelang hat my in projekt-
plan oanbean en tegearre mei de Wytmarsummers 
wolle wy as gemeente der fi erder mei oan ‘e slach. 

Al mei al bin ik grutsk op Wytmarsum. In doarp ryk 
oan sport, ûndernimmers, foarsjennings foar eltse-
nien. Mei in doarpskrante wat it mienskipsgefoel 
fersterket en hâld de Fryske taal sichtber. It soarget 
foar ferbining yn it doarp. Ik wol derom elkenien die 
de ôfrûne 75 jier meiwurke hat oan de Koepel betan-
ke foar harren ynset. Lokwinske allegearre mei dit 
jubileum! 

Bauke Dam

”

Hoofdredactie Periode
Douwe Deinum 1948 - 1954
Jelle Yntema jr. 1954 t/m 1956
Douwe Deinum 1956 t/m 1972
Trynke Bijker - Kooistra 1973 t/m 1990
Wim Beckers 1991 - heden

Redactie Periode
Marieta van Zelst 1996 t/m 2002
Pepijn Tolsma 2001 t/m 2003
Feiko Beckers 2001 t/m 2003
Janke Zijlstra - Nicolai 2003 t/m 2017
Jelly  Koops - Benedictus 2003 - heden
Betty Popma - Van Olst 2017 - heden

Financiën/penningmeester Periode
Johannes Ypey 1948 - 1974
Jaap Jilderda 1975 t/m 1995
Feikje Adema - Van den Berg 1996 - heden

Secretariaat Periode
A.J. Zaagemans - Van der Wel 1954 - 1969
Geertje Verhoeve - Akkerman 1969 t/m 1976
Gryt Deelstra - Bijlsma 1976 t/m 1995
Adri de Vries 1991 - heden

Conversie/ledenadministratie 
Reinder Huisman 1999 t/m 2019

Agendabeheer 
Annie Bergsma - Grijpma 1991 t/m 2007
Harry Kuipers 2007 t/m 2015
Gerke Terpstra 2015-heden

Fan 1948 oant no

Leden
Elk Wat Wils, 
Frisia (muziekver.)
Kaatsvereniging Pim Mulier
‘t Nut
Ver. Voor Volksonderwijs
Voetbalvereniging
Vriendenkring
IJsclub
Fryske Krite
Augustinuskring
Permanente Commissie
Vrijzinnige Jeugdbeweging
Ziekenfonds ‘Helpt Elkander’ (m.i.v. 1952)
EHBO (m.i.v. 1959)
Dorpsbelang (m.i.v. 1961)
Middenstandsvereniging (m.i.v. 1961)
Veilig Verkeer (m.i.v. 1961)
Nij Libben (m.i.v. December 1966)
Vios m.i.v. 1971
Oecumenische werkgroep (m.i.v. 1971)
Crematievereniging A.V.V.L. (m.i.v. 1971)
Toneelvereniging Surprise (m.i.v. 1971)
Kaartvereniging Drie Kaart Stuk (m.i.v. 1974)
Jeugdsoos De Doofpot (m.i.v. 1974)
Stichting Zwembad (m.i.v. 1975)
Aylva State (m.i.v. 1975)
Vinea Domini (m.i.v. 1975)
Zangvereniging Scheppingsgave (m.i.v. 1975)
Floralia (m.i.v. 1975)
Peuterspeelzaal (m.i.v. 1976)
Bejaardendansgroep (m.i.v. 1978)
Tennisclub (m.i.v. 1978)
V.O.O. (m.i.v. 1979)
WOK (m.i.v. 1982)
Marnewier (m.i.v. 1984)
Biljertferiening ‘De Krite Keu’ (m.i.v. 1983)
Vrouwensoos ‘Us Utsje’ (m.i.v. 1988)
Biljertferiening ‘Lyts Begjin’
Vogelwacht (m.i.v. 1991)
De Koepeldûnsers (m.i.v. 1991)
Volleybalvereniging Thrium (m.i.v. 1991)

Watersportvereniging Witmarsum (m.i.v. 1995)
Graach Dien (m.i.v. 1999)
Jeu de Boules ‘De Mouneboulers’ (m.i.v. 2000)
Begrafenis- crematievereniging ‘De Laatste Eer’ (m.i.v. 2001)
Kaartclub ‘Elk Wat Wils’
Biljertferiening ‘Ottermaarraakis’
ANBO Boalsert
PCOB Wûnseradiel
PKN Wytmarsum
St. Koepelconcerten
St. Oars as Oars
Triatlon Witmarsum
Popkoar Wytmarsum
Stichting Ekspedysje Wytmarsum
Vrouwen van Nu Witmarsum e.o.
MFC It Fliet
Loopgroep Witmarsum
Trekkerdei Witmarsum

Griet Deelstra-Bijlsma

Wat in leuke Koepel lei april – maaie yn de 
brievebus. De Utskoat en de Bonkelder hien-
en yn dizze Koepel moaie ferhaaltsjes skreon 
en moaie tekeningen derbij. Se ha tige har 
bêst dien. Nou is it tiid dat de âlderen ek wat 
fertelle moatte en der bin ik der ien fan.

Oant 1976 wie Geertsje Verhoeve de siktares-
se bij de Koepel. Mei har man en bern gong 
se nei Afrika. Der is mij frege of ik dit wurk 
oernimme woe. Nee sizze woe ik net dwaan, 
frijwilliger wêze hie ik fan thus al meikriegen. 
Mei syn trijen soargen we der foar dat der 
eltse moanne wer in Koepel yn de brievebus 
lei. Jaap Jilderda fi nânsjer, myn funksje wie 
sekretaris. Trynke Bijker moast eltse moanne 
wer in stikje skriuwe oer wat der tusken Kat 
en Harke barde. Se sei tsjin mij wolris, wer sil 
ik dizze moanne oer skriuwe. Mar altyd stie 
der wer in moai ferhaal yn. 

In hiel ferskil yn dizze tiid, de Koepel hat nou 
3 skriuwers. Myn taak wie net sa dreech. Ien 
kear yn de moanne gie ik nei it gemeentehûs 
(dat wie hjir doe noch). Fan dhr. Westra krige 
ik in list wer’t de minsken op stiene, dy’t fer-
húze wiene út Wytmarsym en de nije ynwen-
ners, bertes en ferstoarne. Doe’t de privacy 
der wie mocht dit net mear. 

Hiel wat ferienings wiene lid fan de Koepel 
en dat is noch altyd sa. As in feriening wat 
yn de Koepel sette woe moasten ze dat op 
tiid ynleverje, it wie ek wolris op it nipperke. 
Trynke brocht alle papieren nei drukkerij V.D. 
Eems yn Easterein. Ik ha it ek wolris nei Tietsje 
Goslinga ta brocht, dy wurke by V.D. Eems 
en naam it dan mei. Alle losse blêden kamen 
werom. Troch frijwilligers waard der net it 
boekje klear makke. Earst bij de fam Bierma 

Ferhalen fan âld-redaksje leden

yn de Menno Simonsstrjitte, letter yn in 
klasse fan de Utskoat. Der waard wurke mar 
ek hiel wat kletst. Doe’t de Koepel bij v/d Zee 
drukt waard, wienen de Koepels al yninoar 
setten. De frijwilligers misten it tearen wol. 
Ald Wytmarsummers woenen de Koepel ek 
wol hâlde. Dy waarden besoarge mei de post. 

Yn 1991 hat Adri de Vries it fan mij oernom-
men. Ik ha it altyd graach dien, mar der komt 
in tiid dat je der mei op hâlde. Dit wie myn 
ferhaal. 

Griet Deelstra Bijlsma

”

Jaap Jilderda

It wie jannewaris 1975 dat ik mei in soad entûsjame 
begûn as ponghalder fan De Koepel net wittende dat 
goed 20 jier letter ik der mei ophâlde soe. Ik tink as 
ik witten hie dat dizze funksje fan ponghâlder sa lang 
duorje soe, dan hie ik der miskien net iens oan begûn. 
En dochs ha ik der totaal gjin spyt fan hân.  
Ik fi el my ien mei it rijtsje fan de meiwurkers fan it 
earste ûren wer’t ta hearre û.o. Douwe Deinum en 
syn plakferfanger Roel Bergsma. En ek Juff er Van 
der Wel en Cathrinus Lemstra (Celem) betinker fan 
it Kat en Harke nijs. Der is ien grut ferskil mei no en 
eartiids. Men mei no net mear gebrûk meitsje fan 
de boarchlike stân. De gemeente stiet net mear ta 
om út te fi nen ‘wa’t mei wa’ trout en wa’t ferhûzje 
sil fan of yn of nei Wytmarsum. Soks is wol in gemis. 
As wy de ofrûne 75 jier ris skôgje dan binne der hiel 
wat doarpsgenoaten  fuortgien, mar ek in protte 
nije ynkaam. No fersoargje Wim, Betty en Jellie om 
beurten it Kat en Harke nijs.  
Foar myn periode hawwe Geertsje Verhoeve-Akker-
man en Trienke Bijker-Kooistra (T.B.K.) in soad foar 
De Koepel besjutte. Griet Deelstra-Bijlsma mei ik ek 
net ferjitte.   
Wat opfalt is dat it ferrin yn de redaksje lyts is. Hat 
dat soms te krijen mei it sosjale gefoel? Nei dat de 
hear Deinum stoppe mei De Koepel wie de redaksje 
wat bliid dat yn 1972 frou Bijker it doarpsnijs op har 
skouder nimme woe. En it wie dan ek mei grutte 
skroom dat hja mei it Kat en Harke nijs begûn. Goed 
18 jier hat se dit wurk dient. Ik bin der fan oerstjoeg-
ge, dat Trienke ek de 25 jier folmakke hie, as sy net 
nei Warkum ferhuze wie. 
Ik hie De Koepel al in oantal jierren earder farwol 
sizze wollen mar troch de ferhuzing fan Trienke nei 
Warkum ta, is it der yn earste ynstânsje by bleaun. 
Mar ien kear moat men der punt efter sette en dat 
wie yn 1995. Ik wie bliid dat Feikje Adema de fi nâns-
jes op har skouder nommen hat en se docht dizze 
funksje noch altyd.                   
De tiiden mei Trienke ha hiel moai west. Ien ding 
wie foar har belangryk, ‘geef’ Frysk skriuwe en foaral 
gjin krityske saken út it doarp oan ‘e oarder stelle. 
Trienke hie it der somtiden dreech mei. As ik moan-
liks myn fi nansjeel oersjoch by har brocht, praatten 
wy inoar moed yn en priizge ik har moai ferhaal foar 

de kommende moanne. Ik miende dit ek en.. mei my 
noch sa’n tûzen lêzers fan De Koepel. 
It koepeltearen by Appie en Frouk Bierma’ wie in 
gesellich barren en levere somtiden heftige poli-
tieke diskusjes op. Mar de frede waard op ‘e ein fan 
de jûn altyd wer berikt. Net mei in borrel of sa mar 
mei in skylde apel fan ‘tante Frouk’. Wy fûnen ek 
dat mannich politikus noch wat fan ús leare koe.                                                                                                                                             
Hichtepunten wienen wol de jierlykse Koepel-
byienkomsten mei de oansletten ferienings. 
Wêr binne se bleaun of binne ser der noch?                                                                                             
Oare hichtepunten wiene de reüny yn 1978 (30 jier 
Koepel) moarns op de boppeseal by Steensma en 
de middeis yn Aylva State in optreden fan Tetman 
de Vries mei syn frou Mine. Wat ik my ek noch goed 
heuge kin is de bontejûn. It Koepelfeest yn 1988. 
Wat kaam der in meiwurking út it doarp en wat in 
ymprovisaasje fan alle oansletten ferienings! Yn ien 
wurd in prachtige jûn. Skitterende tiden hawwe dat 
west. Eltsenien dy’t yn 1988 derby west hat, wit wat 
ik bedoel. Dat wie 35 jier lyn. Mar de tiid hâldt gjin 
skôft. 
De oprjochters en meiwurkes yn it ferline hawwe 
in liuwenoandiel hân en in grut part fan it krantsje 
droegen. De lêzers fan no hawwe De Koepel útdijen 
sjoen, oant wat hja yn de rin fan 75 jier wurden is. As 
De Koepel alle moannen troch de bus komt, bin ik 
der wis fan dat in protte lêzers der efkes nofl ik foar 
sitten gean om it Kat en Harke nijs en ek it oare nijs 
fan de gearwurkjende ferienings te lêzen. De Koepel 
is springlibbend en dit sil seker de kommende 25 jier 
sa bliuwe. Der bin ik wis fan. Ik winskje alle mei-
wurkers fan De Koepel de kommende jierren in hiel 
protte Koepelwille ta.
Sa koe ik it net litte om noch efkes werom yn de tiid 
te gean.
                                                                                                               
Jaap J.

”

By de jubileumjûn fan De Koepel op 28 
novimber 1988 hat foarsitter Folkert 
Smid fan de keatsferiening Pim Mulier de 
redaksjeleden Trienke, Griet en Jaap ‘Yn ‘e 
Krânse’ set. De priisútrikking en it wed-
striidferslach wie ien fan de hichtepunten 
fan dizze jubileumjûn.                                                                                                                               

Hjir in ynkoart wedstriidferslach fan Folkert:                                                                    
Trienke, Griet en Jaap foarmje hast 20 jier lang 
in keatspartoer yn Wytmarsum. Se binne alle 
trije redaksjelid fan De Koepel. In tradisjonele 
feriening mar hja gedroegen har der net nei. 
Se wiene wend om in ‘time-out’ te freegjen 
by in sanitêre stop en hiene lak oan doping-
kontrôle. Lokkich hat de feriening in dokter as 
lid en as hy in sigaarke opstuts, dan wisten se 
hoefi er’t hja gean koene.  

It Koepelpartoer hat net faak in priis wûn. 
Mar ien kear, it wie yn it jier 1988, itselde jier 
dat De Koepel har 40-jierrich bestean fi erde, 
wûnen se de earste priis. Ut in list fan 24 par-
toeren wiene se as sterkste partoer nei foaren 
kaam. Hja wiene in sletten partoer en goed 
op inoar ynspile. Oerein bliuwe en winne wie 
harren doel.         

Griet hie de foar bêst opslach, wie betrouber 
en wie bekwaam yn it tuskenspul. Trienke hie 
der sin oan en helle mei gemak de boppe en 
Jaap stie êfteryn en wie wat se neamden in 
taktyske keatser. Alles wat Trienke net pakke 
koe, pakte Jaap met de lôfterhân. Hy wie 
mear links as rjochts en sloech moaie keatsen 
en presys yn ‘e hoeke dêr’t de tsjinpartij net 
opsteld stie. Moast Jaap ris in keats foarby 
slaan dan sei Trienke: “Sjochst dy F wol op it 
shirt fan de tsjinstanners en witst wol wat dat 
besjut?” Jaap waard hielendal gek yn it liif en 
sloech de bal oer alles hinne.    

Jubileum
Harren gedrach op it keatsfjild wie altyd hiel 
sportyf. In foarbyld foar alle sporters. Allinich 
ien kear doe gie it hast mis. Doe hiene sy de 
skiedsrjochter net mei. Trienke sei doe tsjin 
him. “Jo hawwe grif nochal wat slakjes yn ‘e 
tún?” De man sei: ”Hoesa?“  “No jo sjogge 
wat stadich.” Begelieder Folkert Smid tocht 
dit giet mis, aanstens wurdt Trienke it fjild 
útstjoerd. Folkert rôp: “De boargemaster is op 
it fjild.” As begelieder moatst dochs wat sizze, 
witst it mar noait en it holp. De skiedsrjochter 
wurke by de plysje en begriep de opmerking 
en stuts de reade kaart wer yn de bûse.   

It gong fi erder de hiele dei goed. Allinnich 
de fi nalepartij tsjin it partoer út Boalsert 
doe like it efkes mis te gean. It stie ‘skjinne 
fi if earsten’ foar it Koepelpartoer. Griet hiel 
beskieden sei: “Ik wol graach aanstens dy 
krânse hawwe.” “Altijd klear jong”, sei Trien-
ke. “Jaap en ik rammelje de lêste ballen wol 
boppe, gjin punt”. Mar doe gie it even goed 
mis. De stedslju begûnen te praten. Dat krijst 
ast net winne kinst. Harren taktyk wie om 
de Wytmarsumers út harren konsintraasje 
te heljen. En as men út Boalswert komt dan 
wit men ek wol wat fan de Wytmarsumers.                                                                                                            
Earst begûnen se al tsjin Griet. “Kinst wol 
yn, iepenbaren klapsigaren. En hast it wol 
heard, krokodillen yn jim swimbad”. No der 
waard Griet as opslagger net wisser fan.                                                                                                                            
Ek Jaap waard net sparre doe’t er de bal in 
kear mis sloech. ‘Wat soesto dêr raar uppy.” 
En dan te betinken bist direkteur fan de 
Rabobank. 
It Koepelpartoer fergeat te keatsen en as wie 
it noch net moai genôch, siet Trienke der hie-
lendal trochhinne. Seine dy minsken ek noch 
tsjin har. “Wat bist wyt om ‘e kop, koest wol 
yn de grûnferve sitte. En wurdt it net ris tiid 
dat de winterskilder efkes del komt?”

”

Yntusken wie it fi if earsten gelyk. “En no 
is it genôch”, sei Trienke. “Skiedsrjochter 
time-out, de opmerking fan de slakjes nim ik 
werom, it wienen skylpodden. 
Wy nimme earst noch in slokje, dêr kin it 
noait minder fan wurde. Wy binne op ’t lêst ek 
net mei de sûkeladetsjettel grut brocht wol? 
Ik nim de foarbest opslach even oer en slaan 

se blauwe plakken op ’e hûd.” Trienke en Jaap 
namen noch in Sonnema berenburg. Trienke 
set de hakken yn de grûn en jout fjouwer 
sitballen.  

Blauwe plakken? Gatten hiene se op ‘e bealch.

Jaap J.

Van links naar rechts: Griet Deelstra-Bijlsma, Jaap Jilderda, Trynke Bijker-Kooistra

Geartsje Verhoeve-Akkerman

De Koepel, wat heart er by myn libben.
Us heit wie by de oprjochting (fanwege de 
Fryske Krite) en letter ha ik De Koepels mei 
myn skoal freondinne Yt rûnbrocht by de le-
den fan de oanslúten ferienings. Ik sjoch noch 
it oranje boekje mei de adressen foar my. 
Geandewei slúten mear en mear ferienings 
harren oan by De Koepel en waard besletten 
se hûs oan hûs te besoargjen.

Nei myn trouwen kaam ik yn de redaksje as 
opfolgster fan juf Zaagemans-van der Wel. 
Douwe Deinum wie haadredakteur en Jehan-
nes Ypey die de sinteraasje. Douwe Deinum 
waard nei 23,5 jier opfolge troch Trienke 
Bijker.

Ferhalen fan âld-redaksje leden

De gegevens fan de boargelike stân helle ik 
eltse moanne by Klaas Westra op it gemeen-
tehûs, myn eardere wurkplak (op de fi nansjele 
ôfdieling) en dus hiel fertroud. Douwe Dei-
num, en letter dus Trienke Bijker, skreaun by 
elts die’t neamt waard in moai stikje. It hiele 
doarp en ek dêrbûten wie eltse moanne op’e 
hichte fan berten, ferstjêr, wa’t kommen en 
gean wie yn en út ús moaie doarp en binnen 
ús doarp ferhuze wie. Wat wie dat moai en 
tige handich foar eltsenien. De ferienings 
ensafuorthinne koenen sa hun ledenadmi-
nistraasje goed byhâlde en nije ynwenners 
besykje lid te meitsjen.

De adressen fan de bûtenleden fan de ferie-
nings en de abonnees om útens moasten alle-
gearre apart typt wurde, in aardige put wurk. 
It tearen en klearmeitsjen foar it rûnbringen 
en ferstjoeren fi a de post barde by Albert en 
Froukje Bierma. Wat hienen we dan in wille. 
De manlju setten nei ôfrin de tafels ensa wer 
te plak en de froulju dienen de ôfwask. Allege-
ar tige gemoedlik. Ik fi elde my thús en te plak 
by De Koepelgroep, mar bin der mei ophâlden 
fanwege myn man syn wurk yn it bûtenlân 
wêrtroch wy as húshâlding ferhuzen.

Jaap Jilderda wie yntusken ponghâlder wur-
den, as opfolger fan Jehannes Ypey die’t fanôf 
de oprjochting goed op de sinten past hat. 
Nei my naam Griet Deelstra it sekretariaat op 
har.
Ik tink mei nocht werom oan myn Koepeljier-
ren en winskje de hjoeddeistige meiwurkers 
deselde wille en nocht ta mei harren krewear-
jen en dat ús Koepeltsje mar tige lang bestean 
bliuwe mei.

Geartsje Verhoeve-Akkerman

” ”

Marieta van Zelst

Schrijven voor het 75 jarig jubileum de Koepel. 
En een soort van writersblock hebben na heel 
veel jaren niet meer geschreven te hebben. 
Vroeger was de pen mijn grote vriend als ik 
mijn visie op iets wilde ventileren. Inmid-
dels, aardig wat jaren verder en hopelijk wat 
(levens-) wijzer is daar nog steeds de kritisch 
maatschappelijke beleving, maar het delen van 
mijn kijk daarop niet meer zo noodzakelijk. Het 
pricipe van “ wat je vindt mag je houden” is van 
toepassing. De pen is wat roestig dus; Ik ben 
over gegaan op vragen stellen in plaats van 
meningen geven. Dat leidt vaak tot boeiende 
gesprekken en verrassend weinig verharden-
de tegenstellingen. En dat is mooi, want we 
moeten samen de toekomst maken. En die 
toekomst is dichterbij dan je denkt; De afge-
lopen jaren is wel duidelijk geworden dat we 
als individu of klein dorp weinig invloed op de 
mondiale ontwikkelingen hebben, maar juist 
om ons heen kunnen we voor elkaar en onszelf 
het verschil maken. En dat gebeurt volop! De 
Koepel is daarbij nog steeds de verbindende 
factor en dat is knap in deze tijd van digitale 
media. Nieuws van verenigingen, maar ook 
losse initiatieven waar inwoners van ons dorp 
belang bij kunnen hebben komen nog steeds 
zo’n 11 keer per jaar voorbij. Mijn periode als 
redacteur bij de Koepel zie ik in “ retroper-
spectief” een beetje als overgangsperiode 
van handmatig naar geautomatiseerd . Heel 
precies weet ik het niet meer, maar het zal 
ergens trond 1997 zijn geweest toen ik aantrad 
om  Wim, die al jaren elke Koepel van een intro 
voorzag, om de andere  Koepel af te lossen. 
Dat gaf wel wat reuring, want vanaf Douwe 
Deinum als “oerredacteur” en Trynke Bijker als 
geef Frysk skriuwster en ook van de hand van 
Wim, notabene een halve Limburger, ver-
scheen het redactiestuk in het Fries. Al werd in 

die tijd Wim nog wel eens gecorrigeerd door 
Doekle Yntema, ik denk niet dat mijn stukjes 
leesbaarder waren geworden in het Fries. For-
muleren, gaat toch het beste in je eerste taal. 
Ook redactie stukjes gaven in die tijd wel eens 
wat stof tot discussie.

Hiervan herinner ik me de bushalte story. 
Hoewel schertsend bedoeld, waren de menin-
gen in het dorp over het al dan niet verplaatsen 
van de bushalte en waarheen en waarom dan 
zo verdeeld, dat we het redactioneel maar 
losgelaten hebben. Tenslotte heeft de Koepel 
een verbindende functie.

Net toen ik Koepelredacteur werd, was men 
afgestapt van het handmatig “ Koepel vou-
wen”. Naar ik me heb laten vertellen heel 
gezellige avonden. Deze groep fantastische 
vrijwilligers zijn nog heel lang doorgegaan met 
het rond brengen van de Koepel. Dat is denk ik 
nog steeds het enige wat met de hand gedaan 
wordt. Margriet en Pieter zorgen dat dat de 
Koepel opgemaakt en gedrukt wordt nadat de 
content is aangeleverd bij en verzameld door 
de redactie. Ondanks de automatisering en 
de mogelijkheid om tegenwoordig de Koepel 
online te lezen, zorgt de Koepel op de mat er 
wel voor dat ik blijf lezen. Ik hoop dan ook dat 
dit nog jaren gerealiseerd kan worden met de 
inzet van alle mensen die betrokken zijn bij het 
totstand komen van ons dorpsblad! Gefelici-
teerd met 75 jaar verbinding!

Marieta van Zelst

”

It is 1948 as tsien ferienings yn ús doarp 
it inisjatyf nimme, om ynstee fan elk 
apart de meidielings by de doarren lâns 
te bringen, harren krêften te bondeljen. 
Op dy wize wurde de nijtsjes, oproppen 
en advertinsjes fan de ferskate ferienings 
yn it ferfolch earst byinoar swile, stinsele/
nite en dan hûs oan hûs besoarge.

D. Deinum, J. Ypey, R. Bergsma, J. Bleeker en 
M. van Toorn binne de mannen fan ’t earste 
oere dy’t dêrfoar soarge ha. Yn oktober 1948 
wurdt it earste beskieden ‘nijskrantsje’ be-
soarge troch Henk Katstra en Gerrit Zaage-
mans. Jierrenlang hawwe dizze twa mannen 
dy taak útfi erd.
(De mannen fan it earste begjin wiene yn totaal: 
R. Bergsma, J. Bleeker, D. Deinum, M. de Groot, 
P. Hibma, J. Ypey, H. Katstra, J. Koopmans, M. 
van Toorn, P. v.d. Witte en G. Zaagemans)

Wy binne no in trijekwart iuw fi erder. De losse 
stinsels binne feroare yn moaie krantsjes fan 
de profesjonele printerij. De oplage is gâns út-
wreide en op ynternet en oare media kin men 

2023 - DE KOEPEL fi ert lustrum 
de aktiviteiten yn ús doarp ek rûnom folgje. 
Want in nije tiid, jout oare mooglikheden!

Fan 2003 – 2017 mocht ek ik diel útmeitsje fan 
de Koepelredaksje. 
It telefoantsje fan Wim Beckers heucht my 
noch as de dei fan juster.
It is Catrinus dy‘t de tillefoan oannimt en my 
op in middei taropt: ‘Janke... Wim Beckers oan 
de telefoan’.
Wim bellet my net alle dagen en dêrom nim ik 
nijsgjirrich de hoarn fan Catrinus oer.
Wim komt nei in koarte oanrin al gau mei syn 
boadskip. De redaksje fan De Koepel is op syk 
nei minsken dy‘t de skreaune Fryske taal goed 
machtich binne en dy‘t mei him om bar, alle 
moannen, it Kat- en Harkenijs fersoargje wol. 
Dat boadskip jout my in protte stof ta neitin-
ken. Mar foarearst hâld ik syn foarstel ôf.
‘Wim jonge, ik tink datst better oars om dy 
hinne sjen kinst. Sok wurk ha ‘k noch nea ear-
der by de ein hân en mei de kompjûter kin ik 
allikemin goed oerwei. Om koart te kriemen 
komt it der op del dat ik it net sitten sjoch. 
Mar Wim hâldt oan, sjocht gjin problemen en 

”

De fersierde wein yn de optocht fan 2009, de wurdearring dy’t der útsprekt, it fi elt- en docht de redaksje goed

hat oeral wol in oplossing foar. 
‘Dyn skreaune tekst kin ik wol foar dy op de 
kompjûter sette, ensafh., ensafh.‘. 
Mar ik lit my net beprate en hâld de boat ôf. 
Hy moat oars omsjen.
Lykwols ha ’k ek mei him te dwaan. Want ik 
wit ommers wol dat de persoanen dy‘t de 
skreaune Fryske taal behearskje net foar it 
opskeppen lizze. Dêrom, foar’t wy de hoarn 
dellizze sis ik noch: ‘Wim, asto echt net ien 
fi ne kinst belje my dan oer in wykmannich 
nochris’.

By ’t twadde telefoantsje fan Wim wurdt my 
dúdlik dat Jelly Koops wol in sit yn de redaksje 
nimme wol. Mar mei de betingst dat ik ek 
meidoch. Jelly hat, krektlyk as Wim en mysels, 
in baan neist har húshâlding en dêrtroch 
wolris tiidkrapte. Mar úteinlik wurdt de konst-
ruksje fan ús trije ‘manskip’ de oplossing. Wy 
ferdiele ûnderelkoar de taken en elk sil ienris 
yn it fearnsjier derfoar soargje dat it Kat- en 
Harkenijs hannen en fuotten kriget. Earst 
docht it de lêzers wat frjemd oan. Mar sy krije 
al rillegau yn ‘e gaten hokker namme ûnder de 
tekst stean sil. Want elk fan de skriuwers hat 
syn/har eigen styl en ek it doarpsnijs wurdt op 
ferskate wizen brocht. 
Soks is aardich, makket nijsgjirrich en nûget 
út ta lêzen!

Lykwols no‘t ik tasein ha om derfoar te gean 
wol ik al ‘beslein op ’t iis komme’. Yn it win-
terskoft, foarôfgeand oan de earste skreaune 
tekst fan myn hân dy’t yn De Koepel publi-
searre wurdt, nim ik tegearre mei Jelly Koops 
skriuwlessen by ‘PARNAS, Centrum voor de 
Kunsten’ yn Ljouwert. Want dêr stean Jelly en 
ik gelyk yn: in sit nimme yn de redaksje hâldt 
yn sa goed as mooglik de teksten oanleverje. 
Twa jierren efterinoar ha wy les krigen yn ‘t 
skriuwen fan teksten en gedichten. Gesellige 

wiken & moannen binne it wurden. Wille ha 
wy hân, om’t wy it paad yn ’t tsjuster ek wolris 
bjuster wiene en sadwaande in ‘rûntsje fan de 
saak’ ride moasten. 
Mar wy hawwe dêr in protte opstutsen. 
Dêrtroch is myn niget oan skriuwen hieltyd 
grutter wurden.

Mei Wim Beckers, Jellie Koops, Feikje Ade-
ma, Adri de Vries, Reinder Huisman en fan 
juny 2015 ôf ek Gerke Terpstra binne it moaie 
jierren wurden. Mar nei 14 jier (2017) nim ik 
dochs it beslút om as redaksjelid ôfskie fan De 
Koepel te nimmen. Want foar alles is in tiid! 
In nije skriuwer bringt wer op oare wize it 
nijs... en dat is goed.
De nije útdaging foar my leit al in skoftsje 
yn Boalsert: frijwilligerswurk yn it Gysbert 
Japicxhûs.

Desimber 2016 stjoer ik myn lêste ynterview, 
dat ik mei Hidtje en Lourens Sierkstra hol-
den ha: ‘Ek de tiid hat wjukken...’ op nei de 
gemeente Súdwest-Fryslân. Dy hawwe nam-
mentlik foar it earst de priisfraach ‘It bêste 
Frysktalige stik fan 2016 yn doarps-, wyk- en 
stedskranten fan gemeente Súdwest-Fryslân’ 
útskreaun (oernommen fan de gemeente 
Littenseradiel). En wat in ferrassing dat ik 
dêrmei de earste priis win.
Sadwaande kin ik ôfskie nimme mei it kado 
oan De Koepel fan € 300,-
Better kin dochs net!?

Janke Zijlstra-Nicolai



18 18 



19 1948 - 2023  |  75 jier De Koepel 19 1948 - 2023  |  75 jier De Koepel75 jier De Koepel75 jier

Van links naar rechts: 
Adri Huisman
Feikje Adema-v.d. Berg
Gerke Terpstra
Jelly Koops-Benedictus
Betty Popma-van Olst
Wim Beckers

De oplossing kinne jo stjoere nei 
redactie@dekoepel.frl

Foar de winner leit der in kadobon klear om 
wat lekkers út te sykjen bij Nice Flavour.

De Koepel - Wurdsiker

Genot 
 

De kuier 
'In slach by Sikke om', 
it rûntsje fan fiif kilometer 
bûten de beboude kom. 

 
Besiden it betonpaad 
kimet op 'e bou it sied 
en waakse setters 
fan 'e maitiid oant de hjerst. 
De Hûneboskreed. 
By 't simmers ferskûle 
leit er tusken mais, 
ierappelfjild en winterweet. 

 
It is in skilderstik gelyk! 
Nuânses grien rinne oer 
yn ’t giel fan it rypjend weet, 
klaproas read en koarnblom blau 
fervespatten, fersille 
bylâns de reed. 

 
De toai fan 't ierappellof, 
it bloeisel, wyt en pears, 
jout swietrook deropta 
en de loft is blau, swart, 
wyt fan dagen. 

 
 

Janke Nicolai 
út: Spanning - 2007 

Genot

De kuier
'In slach by Sikke om',
it rûntsje fan fiif kilometer
bûten de beboude kom.

Besiden it betonpaad
kimet op 'e bou it sied
en waakse setters
fan 'e maitiid oant de hjerst.
De Hûneboskreed.
By 't simmers ferskûle
leit er tusken mais,
ierappelfjild en winterweet.

It is in skilderstik gelyk!
Nuânses grien rinne oer
yn ’t giel fan it rypjend weet,
klaproas read en koarnblom blau
fervespatten, fersille
bylâns de reed.

De toai fan 't ierappellof,
it bloeisel, wyt en pears,
jout swietrook deropta
en de loft is blau, swart,
wyt fan dagen.

Janke Nicolai
út: Spanning - 2007

2023, woonhuis Tjittie Koopmans en Sjors Huisman

1915, Boekhandel B. Bergmans

2023, woonhuis Tjittie Koopmans en Sjors Huisman

1915, Boekhandel B. Bergmans

Foto’s van toen en nu

2023, Kapsalon Amarant

1942, Kafé It Hert

2023, Kapsalon Amarant

1942, Kafé It Hert

2023, Fabrieksbrêge 
 
 

 
1900, Trambrêge 
  

 
2023, Fabrieksbrêge 
 
 

 
1900, Trambrêge 

2023, Pingjumerstraat, cafetaria Nice Flavour 
 
 
 

 
Vijftiger jaren, Pingjumerstraat, zuivelhandel Lieuwe de Vries,  
 

 
2023, Pingjumerstraat, cafetaria Nice Flavour 
 
 
 

 
Vijftiger jaren, Pingjumerstraat, zuivelhandel Lieuwe de Vries,  

2023, Verlengd Oostend

1950, Verlengd Oostend met Christelijke Basisschool

2023, Verlengd Oostend

1950, Verlengd Oostend met Christelijke Basisschool

Ach ja, De Stikel wurdt ek âlder

en by in jubileum sjogge jo werom

nei allegear hichtepunten fansels

en hoe it ea begong.

Mei tank oan boargemaster Tjeerdsma

dy hong op Keninginnedei de fl agge yn top

Allinnich, hoe krige hy it foar mekoar,

hong er it read, wyt en blauwe op syn kop

Mei alle boere stikstof protesten

Soe soks no gjin opskuor mear jaan

Mar doe lei dat wol wat oars

Doe wie it simpelwei  ‘not done’!

Hast elke moanne wie it wol wer raak

en sa kamen ferskate minsken foarby

Sa wie it skriuwen fan It Stikeltsje

ien grut feest foar mij

It Stikeltsje
Mar ja doe men myn identiteit wist

waard my ynienen net safolle mear ferteld

Sa foelen der stiltes op jierdeis

Waard mij amper mear wat meld

Mar hawar, dat is miskien ek wol it lot 

fan immen dy’t graach stikelje mei

dan sit it ek wolris wat tsjin

mar wa wit komt der wer in dei

dat De Stikel wer wat stikelje kin

Want as ik in kâns sjoch bin ik der bij,

Dus witte jimme in foarfal, nuver of frjemd?

Jou dat dan mar gau troch oan mij!

Yn it foar myn grutte tank en in stikelige groet 
fan

De Stikel

”



29 1948 - 2023  |  75 jier De Koepel



30 

”



31 1948 - 2023  |  75 jier De Koepel

We skriuwe it jier 1948, it jier dat dit blêd 
“ De Koepel “ foar it earst drukt wurdt en 
foar elkenien beskikber is. Mar wat barde 
der mear yn dit jier en net allinnich yn it 
doarp mar ek rûnom op de wrâld. 

Dea Ghandi
Op 30 jannewaris 1948 waard Gandhi yn syn 
deistige gebedstsjinst deadlik troff en troch 
trije kûgels. Gandhi wie fan miening dat Yndia 
ûnôfhinklik fan de Britten wurde moast, wat 
ek bart, want op 14 en 15 augustus 1947 wurdt 
Yndia ûnôfhinklik. Mar dit moast neff ens him 
berikt wurde troch middel fan in geweldleas 
protest. Hy leaude dat frijheid troch frede en 
leafde helle wurde koe. Dan is der de Israely-
ske ûnôfhinklikheidsferklearring, it dokumint 
dêr ‘t op 14 maaie 1948 de ûnôfhinklikheid 
fan de nije Joadske steat Israel mei ôfkundi-
ge waard. Dit barde oan ‘e ein fan de Britske 
perioade oer Palestina.

Nije keninginne
Keninginne Wilhelmina kundigje har troansôf-
stân oan, wat op 4 septimber plak fynt. Op 6 
septimber fynt yn de Nije Tsjerke yn Amster-
dam de eedôfl izzing 
en ynhuldiging plak fan keninginne Juliana. 
Yn de ridderseal hat Winston Churchill in pleit 
holden foar in feriene Europa, der moat in 
Europeeske Ried keazen wurde troch par-
leminten fan ferskillende lannen, sa lûd de 
resolúsje. 

Olympyske spullen
De Olympyske spullen fan de XIVe Olympiade 
waarden yn 1948 hâlden yn Londen. Fanwe-
gen de krekt ôfrûne Twadde Wrâldoarloch 
waarden Dútslân en Japan net útnûge. Italië, 
Hongarije en Eastenryk mochten lykwols wol 
meidwaan. Ek Sina wie fan de partij. De Sovjet 
Uny bleau lykwols fuort. Fanny Blankers-Koen 

Yn’t ferline
wie de stjer fan de olympiade, mei har fjouwer 
gouden medaljes by de atletyk, op de 80 hor-
den ,100 en 200 m sprint en 4 x 100 m estafet-
te. Hjirtroch krijt se namme fan de “vliegende 
huismoeder”. Ek Nel van Vliet wûn in gouden 
medalje op de 200 meter skoalslach. 

Yn ús doarp
Yn Wytmarsum barre ek dit jier de dingen 
dy ‘t it doarp libbendich hâlde, mar ien ding 
springt der út, it opbrekken fan de tramrails. 
Op 7 augustus 1882 iepene de NTM de tram-
line Snits-Harns, mei in feestlik barren. Op 15 
maaie 1939 wurdt der opholden mei de tram 
en giet men oer op de bus. Troch gebrek oan 
benzine komt de tram wer yn ‘e rails, om der 
op 1 maart 1947 defi nityf mei op te hâlden. It 
is maaie 1948 dat de restanten fan de tramline 
fuort helle wurde, en de rails foargoed út de 
strjitte weihelle wurdt. Op de foto boppe dit 
stik in foto fan it fuortheljen fan de tramrails, 
mei fan links nei rjochts: Tjepke Herrema, x , x 
, x , Douwe Palsma, Lieuwe Steinfort, de jonge 
dêrefter is Reinder Ypey, de oaren binne ús 
ûnbekend.

Bijdrage: wurkgroep Yn it Ferline, 
Evert Zwier, Geertje Verhoeve, Titia Banga en 
Wietske Sierkstra

”

Colofon:

Samengesteld door de redactie van De Koepel

Opmaak en druk: ZeeDesign

Foto’s pag. 11, 17, 18 en 19: Truida Sluiman

Foto’s toen en nu: Gerke Terpstra, Tsjeard Gietema en Evert Zwier

Wytmarsum

Hwet leist der moai, dou ynleaf doarp
Yn stille jountiidsslomme,
Sa ryk fen beane en koalsiedlân
En weagjend fl eachs omblomme…

Hwet leist der moai yn ’t moanneljocht,
As tûz’nen stjerren blinke
En as dyn pleatsen, lân en fé
Jouns yn’e dau forsinke…

Dou ljeafl ik gea, ‘k sei dy farwol,
Mar ‘k ha dy net forgetten. 
Ik hear sa jamk yn stille nacht
De froasken yn dyn sleatten…

O, ‘k dream sa faek, fen al dyn moais
Kin ‘k ’t sjongen sims net litte…
Omdetst’ yn’t ljeave Fryslân leist,
Scil ik dy nea forjitte!

Sjouke de Zee (1867 – 1954) út Sljucht en Rjucht


